Емваын стрӧитасны благоустроитӧм оланін бырӧдан Сьӧдъюдор посёлокысь локтысь йӧзлы 

Планируйтӧны, мый мӧдлаӧ овмӧдчысьяслы оланінсӧ заводитасны стрӧитны тайӧ волӧн моз тӧлысьӧ, сдайтны думайтӧны 2014 воын. Сьӧдъюдорса олысьяслы мӧдлаӧ овмӧдчӧм вылӧ сьӧмсӧ — 51 миллионысь унджык шайт, сетӧны республиканскӧй сьӧмкудйысь. Таысь кындзи, «Мещура» сикт овмӧдчӧминлӧн сьӧмкуд тшӧт весьтӧ, кодлӧн административнӧй лыддьӧгӧ пырӧ Сьӧдъюдор посёлок, планируйтӧны сетны пӧшти 10 миллион шайт керкаяссӧ кисьтӧм вылӧ да муяссӧ лӧсьӧдӧм вылӧ. Сы вӧсна, медым бырӧдны абу перспективнӧй посёлоксӧ да вуджны районнӧй шӧринӧ гӧлӧсуйтісны став 34 семьяыс, кодъяс олӧны Сьӧдъюдорын.

Выльлаӧ овмӧдчысьяслы патераяс стрӧитӧм вылӧ социальнӧй сьӧмсӧ сетасны «Коми Республикаын оланін стрӧитӧм сӧвмӧдӧмлы отсӧг сетӧм» дыр кадся торъя мога республиканскӧй уджтаслӧн «Бырӧдан олан пунктъясысь олысьясӧс мӧдлаӧ овмӧдӧм» уджтасув серти, кодӧс примитӧма 2011-2015 воясся кадколаст вылӧ.

Бырӧдӧмӧн олан пунктъяс индӧм кузя уджсӧ нуӧдӧ Коми Республикаса экономика сӧвмӧдан министерство. Олан пунктсӧ татшӧмӧн лыддьӧны сэк, кор — гражданалы бур олӧм вылӧ колана сьӧмыс абу, мутас инфраструктура подув лӧсьӧдӧм вылӧ производствоыс абу (либӧ найӧс лӧсьӧдӧм вылӧ планъясыс), кадысь кадӧ (быд лун) транспорт туй кузя мукӧд олан пунктӧ мунны позянлуныс абу, олан пунктса олысьыс оз кӧсйы сэні овны.
